
Redaksioneel

In ‘n oogwink is nog ‘n kwartaal
verby en daarmee saam die
genade om saam met mede-
gelowiges Nagmaal te gebruik.
Wat hierdie Nagmaal so
besonders maak is dat ons weer
beleef hoe groot die Genade van
God oor ons as mense is: nege
jongmense het openlik hulle
geloof in God bely. So word die
Sakrament van die doop vervul
wanneer hierdie jongmense
openlik bely dat hulle van
voorneme is om deur die krag van
die Heilige Gees die
verbondsgemeenskap met God te
onderhou. Ons as Gemeente het
ook die verantwoordelikheid om
hulle met ope arms te ontvang as
volwaardige lidnate van ons
gemeente. Ons wens hulle geluk
met hierdie stap in hulle
geloofslewe en ook dank aan
hulle ouers wat hulle, in volvoering
van die doopsbelofte, tot hierdie
groot stap begelei het.

Ons vertel julle bietjie meer van
hierdie jongmense en deel die

teksvers en of gedeelte van die
Bybel wat vir hulle belangrik is.

Die afgelope kwartaal was dan
ook een waar daar verskeie
gebeurtenisse plaasgevind het.
Ons kerkgebou is op 25 April
1993 in gebruik geneem. Ons
gemeente het op 21 Junie 1987
afgestig van die Gereformeerde
kerke Waterkloofrand, Wapadrant,
Verwoerdburg-Noord en
Alkantrant. Die lidmatetal was 412
belydende lidmate, 166
dooplidmate met 204
besoekpunte. Eredienste is
aanvanklik vanaf stigting tot 1993
in die skoolsaal van die hoérskool
Waterkloof gehou. In die volgende
uitgawe gaan ons meer inligting
oor die geskiedenis van ons
gemeente verskaf. Om dit te kan
doen is ons op soek na fotos en
ander interesanthede van daardie
tyd. Stuur asseblief julle inligting
wat julle het vir ons.

Op 8 Mei 2025 het daar ook twee
geskiedkundige geleenthede
plaasgevind. Op hierdie dag in
1925 is Afrikaans as ‘n amptelike

taal verklaar. Die destydse
parlement van die Unie van Suid-
Afrika het op dié dag, 100 jaar
gelede, 'n wetsontwerp aanvaar
dat die woord Hollands ook
Afrikaans insluit en dat Afrikaans
tot 'n amptelike landstaal verklaar
word. Die taal is reeds vir baie
langer as ‘n 100 jaar gepraat,
maar dit was op 8 Mei 1925 wat
dit, naas Engels, ook een van
Suid-Afrika se twee amptelike
geword het. Ons pluk natuurlik die
vrugte hiervan deurdat ons die
voorreg het om God te verheerlik
en te dien in ons eie taal om Sy
word in ons moedertaal te kan
lees, Afrikaans. So bietjie
interessante inligting: Afrikaans is
die enigste taal in die wéreld
waarvoor daar monumente
opgerig is, en nie net een nie,
maar ‘n hele paar.

Luister net bietjie hoe mooi is
Psalm 23 in Afrikaans en raak dit
nie jou hart nie.

Die Here is my herder
‘n Psalm van Dawid.

Die Here is my herder, ek kom
niks kort nie.

Hy laat my rus in groen
weivelde. Hy bring my by
waters waar daar vrede is.

Hy gee my nuwe krag. Hy lei my
op die regte paaie tot die eer
van sy Naam.

Selfs al gaan ek deur donker
dieptes, sal ek nie bang wees
nie,

want U is by my.In u hande is
ek veilig.

U laat my by 'n feesmaal aansit,
terwyl my teéstanders moet
toekyk.

U ontvang my soos 'n eregas,
ek word oorlaai met hartlikheid.

U goedheid en liefde sal my
lewe lank by my bly en ek sal
tuis wees in die huis van die
Here tot in lengte van dae.

Afrikaans val ook so lekker op die
tong en is tog so kleurvol, ons
dien God daarmee en on steek

die draak met mekaar daarmee.

Lees dan ook in hierdie uitgawe
hoe ons ‘n hele storie kan vertel
deur van idiome gebruik te maak.

Die tweede geskiedkundige
gebeurtenis wat op 8 Mei
plaasgevind het, was die
verklaring van vrede in Europa in
1945 om die 2de Wéreldoorlog in
die streek te beéindig. Dit het ‘n
einde gebring aan ongekende
geweld. Van ons ouer lidmate het
dit beleef.

In hierdie uitgawe vertel ons ook
vir julle van die pad wat een van
ons gemeentelede gestap het met
iets wat ons baie keer as ‘n
gegewe beskou, die verlies van
gehoor. Wimpie en Petra
Swanepoel vertel ons bietjie meer
daarvan.

Dan gaan ons ook Mauritus toe,
Michelle en Willem van Emmenis
bly daar, hulle is seker die lidmate
wat die verste van die kerk af bly
en hulle vertel ons bietjie meer
van die lewe op die eiland.

Ons stel julle ook voor aan die
nuwe intrekkers van die afgelope
kwartaal en ons hoop dat hulle
gou sal inskakel en dat ons “ou”
lidmate hulle gou sal laat welkom
voel in Rietvallei.

Die publikasie van lidmate wat
langer as 50 jaar getroud is staan
oor tot volgende keer

Baie dankie vir almal wat gehelp
het die saamstel van hierdie
uitgawe, ek waardeer dit opreg,
sonder julle insette sal die
publikasie nie moontlik wees nie.

Geniet hom
Pieter



“Ek is tot alles in staat
deur Christus wat my
krag gee””

| ‘~ Filippense 4:13

is goed, en Hy he

meka

9’" i
Genesis I:1-4 f}t{,unum :

A

“Julle moenie bang wees nie, want
Ek is by julle. Moenie bang rondkyk
nie, want Ek is julle God. Ek sal julle
sterk maak en julle help, Ek sal julle

vashou met my sterk hand.”

Jesaja 41:10

“Ek is tot alles in staat
deur Christus wat my
krag gee.”

Filippense 4:13

Hierdie vers is my gunsteling omdat dit 'n diep boodskap van hoop en
bemoediging dra. Dit herinner my daaraan dat, ongeag die
struikelblokke of uitdagings wat ek in die lewe teékom, ek nooit alleen
sal wees nie. Christus is die Bron van my krag, en met Sy hulp sal ek
enigiets oorwin. Hierdie vers gee my moed in moeilike tye en versterk
my geloof in God se teenwoordigheid.

Om belydenis van geloof af te |& is 'n groot stap in enige Christen se
lewe. Filippense 4:13 het vir my persoonlik 'n diep betekenis wanneer
ek belydenis van geloof aflé. Ditis 'n herinnering dat my geloof nie net
woorde is nie, maar 'n lewende vertroue op Christus wat my daagliks
dra en versterk. Wanneer ek sé dat ek in Christus glo, bely ek ook dat
ek nie op my eie krag staatmaak nie, maar op Sy genade en
teenwoordigheid in elke aspek van my lewe. Hierdie vers gee my die
vrymoedigheid om my geloof openlik te verklaar, want ek weet dat
Christus my toerus om standvastig en getrou te wees, maak nie saak
wat ek in die oé staar nie.

Hierdie Bybelverse is vir my belangrik omdat dit vir my uitlig
dat die Here ALLES geskep het, en dat my lewe se koers in Sy
hande is en dat dit nie saak maak wat gebeur nie — niks kan
my van Hom skei nie.

Ek wil belydenis van geloof aflé omdat ek 'n persoonlike
verbintenis tot God ervaar en my geloof openlik wil verklaar.
Dit is vir my belangrik om belydenis af te I1& omdat dit 'n
publieke getuienis van my geloof is en my help om
verantwoordelikheid te neem vir my geestelike groei.

Die Bybelvers is vir my besonders omdat ek weet dat die Here
altyd daar is in enige situasie waarin ek in die alledaagse lewe
is.

Om belydenis af te 1& beteken vir my dat ek erken dat die Here
my Verlosser is en niemand anders behalwe Hy nie.

Dis voor die hand liggend dat daar pragtige verse in die Bybel
is en dat elkeen sy eie betekenisvolle impak op 'n mens se
lewe het, maar Filippense 4:13 is van kleins af die vers wat my
deur die lewe dra. Ek wéét dat die Here my krag sal gee om
enigiets te oorkom. Hy sal nooit iets op my pad sit wat ek nie
sal kan hanteer nie en Hy sal my dra. Ek sal dus my vertroue
vir altyd in Hom plaas.

Alhoewel my katkisasie-reis tot ‘n einde gekom het, is die aflé
van my belydenis van geloof nie die einde van my geloofsreis
nie. Ek sien my belydenis van geloof as die inleiding van 'n
nuwe hoofstuk van my geloofslewe. Dis wel 'n hoofstuk van
my lewe wat 'n meer volwasse ek, asook my mede-katkisante
en meer onafhanklikheid insluit, maar een faktor bly konstant
en dis die Here se genade. Ek is dankbaar en opgewonde om
my volwasse lewe saam met die Here, wat as die fondament
van my lewe bevestig is, aan te pak.




Romeine 6:11 sé dat ons nie net vir onsself moet lewe nie,
maar dat ons vir God lewe. Jesus Christus het vir ons sonde
gesterf sodat ons hemel toe kan gaan. Ons as mense kan
nooit vir dit betaal nie — die enigste ding wat ons kan gee is
ons lof en prys aan Hom.

Belydenis beteken vir my dat ek nou die keuse maak om die
belofte wat gemaak was met my doop te voldoen; en die pad
van my geloof saam met die Here verder te stap, met die hulp
van die gemeente, sodat ek vir die res van my lewe met al my
hart kan sé ek is 'n kind van die Here en ek gee aan Hom al
wat ek is en al wat ek gaan wees.

Die Bybelvers wat ek gekies het as my gunsteling vers
is die eerste Bybelvers wat my ouma my geleer het en
die eerste Bybelvers wat ek uit my kop geleer het.

Dit is vir my belangrik om belydenis van geloof af te 1€,
want ek het vir 'n rukkie gesukkel om ’'n kerk te vind wat
by my pas, maar toe ek na die Gereformeerde Kerk
Rietvallei gekom het, het ek geweet dat ek my plek hier
sal vind. Aan die einde van graad 11 het ek soos die
dae afgetel het, besef dat ek graag my geloof wil bely.

Matteus 15:14-15 is vir my 'n teksgedeelte wat ons as
gelowiges daaraan herinner om nie in 'n ongelowige
wéreld weg te kruip nie. Inteendeel, die lig wat ons na
buite skyn, behoort die lig van die Heilige Gees te wees.

Ek wil graag belydenis van geloof aflé, omdat dit vir my
die volgende stap in my geloofslewe is. Ek is reeds deel
van die liggaam van Christus, maar deur belydenis af te
I&, wil ek volkome deel word as 'n ledemaat en lidmaat
van Sy kerk.

Josua 1:9 het 'n baie eenvoudige, maar diepe betekenis vir my.
Die dag toe ek besluit het om inisiatief te neem in my eie
Bybelstudie het ek uit die bloute Josua gekies as my
beginpunt. Die pragtige vers het duidelik uitgestaan omdat dit
sé dat God met jou (my) is, en dit is die rede om sterk en
moedig te wees. Dit was die vers wat my persoonlike
geloofsgroei afgeskop het.

Die rede hoekom ek belydenis wil aflé is omdat dit so 'n groot
en belangrike deel van 'n gelowige se lewe is — om openlik te
verklaar wat jy glo. Dit is nie net 'n eer om in die ware leer te
deel nie, maar die grootste voorreg. Ek wil nie skaam wees
daaroor nie.

Jesaja 41:10 is vir my besonders want dit beskryf baie mooi hoe goed
die Here vir ons is; dat Hy altyd daar is, was en sal wees vir ons. Hy
stel ons gerus en verseker ons dat ons nie hoef bang te wees nie
omdat Hy ons versterk. Hy sal ons nooit meer gee as wat ons kan
hanteer nie, slegs genoeg om ons uit te daag. Hy hou ook altyd sy
hand van bewaring oor ons en help ons deur goeie en slegte tye en
Hy sal ons altyd red as ons in nood is.

Ek is oortuig daarvan dat ek gebind is aan God en ek wil graag dat dit
vir die res van my lewe bevorder en verbeter. Ek het Hom opreg lief
en wil Hom graag deel hé van my lewe tot in ewigheid. Daarom bely
ek voor die gemeente, die Here en my naaste sodat hulle deel kan
wees van my geloofsreis en my daarin kan ondersteun.

“Julle moet dus altyd onthou
dat ook julle altyd vir die
sonde dood is, maar vir God
lewe, omdat julle een is met

‘ Christus Jesus .”

s kort nie. Hy laat my rus in groen
weivelde. Hy bring my by waters waar daar

vrede is. Hy gee my 1 krag. Hy lei my op

. die regte paaie tot di 1 sy Naam. Selfs

al gaan ek deur donker dieptes, sal ek nig

bang wees nie, want U is by my. Inu

hande is ek veilig."

Psalms 23:1-4

wat op 'n berg I€, kan nie weggesteek
word nie. Ook steek 'n mens nie 'n

lamp op en sit dit onder 'n emmer nie

» maar op 'n lampstaander, en dit gee lig

vir almal in die huis.”

\,Q Matteus 5:14-15

“Het Ek jou nie beveel nie:
Wees sterk en vol moed, wees
nie bevrees of verskrik nie;

; want die HERE jou God is met .

jou, oral waar jy heengaan.

o " \e '
|- \ \“ Josua [:9 5

“Moenie bang wees nie, Ek is by
jou, moenie b mmerd wees nie,
Ekis jou God. E

help jou, Ek hou jou vas, met my

versterk jou, Ek
eie hand red Ek jou."

Jesaja 41:10




Die volgende Gemeentelede het die

afgelope kwartaal hulle 80 jaar en meer
verjaarsdae gevier

. i ) K Hans Krul
Marie Snyman alena rruger 19 Februarie - 81 jaar
16 Februarie - 82 jaar 17 Februarie - 84 jaar

Burt Verster

. éhifley Brg Florence Horn 2 Maart - 86 1
aart - 86 jaar

2 Maart - 84 jaar 2 Maart - 84 jaar

Pieter du Plessis Grace'Verstgeg
9 April - 90 jaar 16 April - 81 jaar

Emma Basson
2 Mei - 81 jaar



Anna Pretoius
8 Mei 83 jaar

Miemie Erasmus
10 Mei - 89 jaar

Afrikaans 100-jaar as amptelike taal

Op 8 Mei was dit 100 terug jaar dat Afrikaans as amptelike taal erken word. Dit is ‘n taal waarin
ons God kan verheerlik en prys en ons het die voorreg om die Bybel in ons eie taal te mag lees,

daarvoor is ons baie dankbaar.

Ek dink ook nie daar is ‘n taal waarin ‘n mens iets so kleurvol kan skryf nie

Voor jy dalk hond se gedagtes kry
dat ek muisneste het en kattek-
waad aanvang deur 'n kat in die
donker te knyp, kan ek die aap uit
die mou laat dat jy nie hond haar-
af gaan maak nie. Die kool is een-
voudig nie die sous werd nie, jy
wil verniet die bobbejaan agter die
bult gaan haal, ek is nie 'n vroetel-
varkie nie.

Omdat ek twee linkervoete en rooi
hakskene het, dans ek soos 'n kat
op 'n warm plaat. Terwyl ek oor
die onderdeur loer, stem my aand-
en morepraatjies nie ooreen nie
en sing ek 'n ander deuntjie. Ek
sing dan soos 'n kanarie. Ek weet
dat die voéltjie wat saans die
laaste fluit, soggens eerste deur
die kat gevang word, daarom
gaan ek saam met die hoenders
slaap en lank voor hanekraai klim
ek met die verkeerde voet uit die
bed om my eiertjie te Ié.

Dit het die naweek katte en honde

gereén, maar ons hou darem nog
kop bo water. Dit staan egter soos
'n paal bo water dat dit nie nodig
is om water met 'n mandjie aan te
dra nie. Voor die son water getrek
het en die perde horings gekry
het, moet ek nie 'n gegewe perd in
die bek kyk nie, ek moet die ou
koeie uit die sloot grawe, die bul
by die horings pak sodat die ag-
teros in die kraal kan kom. Ek
moet ook al my varkies op hok sit
en daar by oom Daantjie se kal-
werhok die kalf uit die put gaan
haal.

As jy wors in die hondehok soek,
onthou dat blaffende honde nie
byt nie. Ek wou nog katte skiet,
maar toe is die koeél deur die kerk
en ek kry wingerdgriep. Dit was 'n
bitter pil om te sluk. Ek was hoog
in die takke, want ek het gehoor
dat die hoogste bome die meeste
wind vang. As die appel nie ver
van die boom val nie, kan 'n mens
die boom aan sy vrugte ken.

Ek kon nie die kar voor die perde
span nie, en het toe maar twee
rye spore geloop.

In die dorp het hulle gesé ek speel
op Avbob se stoep en dat ek een
van die dae 'n houtpak gaan
aantrek. Ek het gesé dat ek met 'n
goue lepel in die mond gebore is
en dat ek nog nie die lepel in die
dak gaan steek en boedel oorgee
nie. Ek moet rondborstig erken dat
die spyker in my doodskis, is dat
bloed kruip waar dit nie kan loop
nie.

As jy brood in die sweet van jou
aangesig eet, moet jy nie met 'n
mond vol tande staan nie, jy moet
hare op jou tande hé, jy moet jou
hand aan die ploeg slaan en die
strydbyl begrawe. Weet jy hoe die
vurk in die hef steek? As jy wolf
skaapwagter maak, moet jy almal
oor dieselfde kam skeer.

ANONIEM



My reis met 'n kogleére inplanting

Wimpie en Petra Swanepoel

Wat is 'n kogleére inplanting?

punt of twee.

Jou gehoor word egter nie 'n honderdpersent herstel nie.

Wie en wanneer kry iemand 'n kogleére inplanting?

Voordat ek my ervaring oor my gehoorverlies deel, net eers gou 'n tegniese

'n Kogleére inplanting verskil van 'n gehoorapparaat deurdat dit jou gehoor vervang. Dit is gelykstaande
aan 'n kuns/bioniese been of hand wat jou verlore ledemate vervang.

Dis 'n elektroniese apparaat waarvan een deel binne jou kopvel ingeplant word wat elektronies met jou
gehoorsenuwees, koglea, gekoppel word.

Die eksterne deel is die klank prosesseerder en battery wat deur die kopstuk met ' n magneet aan die
ingeplante deel koppel en so die digitale seine omskakel na elektroniese seine wat dit dan na die brein
stuur. Die brein “leer” dan om die seine as klank te verwerk so dat jy kan hoor.

Enige iemand, jonk of oud, wat sy gehoor verloor het vir wie 'n gewone gehoorapparaat nie kan werk nie.
Daar kan mediese redes wees wat kan bepaal of 'n kogleére inplanting kan werk of nie. Oudioloé en
spesialiste doen verskeie toetse om te bepaal of jy 'n kandidaat is of nie.

Dit is ongelukkig 'n baie duur prosedure en mediese fondse betaal gewoonlik nie die volle koste nie.

My ervaring van die kogleére
inplanting

Ek het ongeveer vyf jaar gelede
skielik my gehoor in my regter oor
verloor. Ek het net skielik 'n
geweldige gesuis/geraas in my
oor gehad. Dit was onophoudelik
as gevolg van die “haartjies” in die
koglea wat skielik platgeval het.
Medici is nie heeltemal seker wat
die oorsaak daarvan was nie,
maar hulle is van mening dat dit
as gevolg van’n virus gebeur het.

Dit het alles net voor die
Kersseisoen gebeur en ons het
dus nogal gesukkel om’n
spesialis te kry wat kon help. Ek
moes toe die hele Kersvakansie
met dié ondraaglike geraas
saamleef.

In Januarie kon ons uiteindelik by
'n spesialis uitkom. Hy kon egter
niks vir my doen nie. Ek is na’n
tweede spesialis toe wat ook nie
kon help nie. Daarnais ek na’n
oudioloog verwys. Die oudioloog
het vir ons die

kontakbesonderhede van die
Oorinstituut gegee en voorgestel
dat ons daar’n afspraak maak. Na
'n reeks toetse en skanderings is
die diagnose gemaak en is ek na
die kogleére-afdeling by die
Oorinstituut verwys na'n spesialis
wat kogleére inplantings doen.

Toe begin die geveg met my
mediese fonds vir goedkeuring.
Eers is ek te oud, en toe het ek
mos nog 'n oor wat kan hoor, al is
dit net 80%.

Intussen vermy ek alle openbare
plekke insluitend die kerk, a.g.v.
die ondraaglike geraas in my oor.
Die dokters sou dit later beskryf
dat ek, alhoewel ek nou doof is in
die een oor, eintlik “oordrewe”
gehoor het, wat as deurmekaar
klanke en’n “geraas” gehoor
word. Selfs die lugreéling in die
winkels (wat ander mense
normaalweg nie hoor nie) was vir
my ondraaglik. Ek kon nie eens
vir vyf minute by ons plaaslike
Spar instap nie. Dit was 'n baie

7

emosionele en spanningsvolle
tyd. As die mediese fonds nie die
inplant sou betaal nie, sou ek self
nooit die fondse kon bekom om
dit te betaal nie. Vir my vrou was
dit ook baie spanningsvol, want
skielik hoor ek nie alles nie en ek
kon letterlik nérens heen gaan
nie. Ons sosiale verkeer met
vriende en familie het ook in die
slag gebly.

Uiteindelik, na amper drie
maande en verskeie motiverings,
gee die fonds toe goedkeuring vir
die inplanting, alhoewel ek nog 'n
redelike bydrae moes maak, wat
ek met genade van Bo bymekaar
kon kry.

Die operasie het goed verloop
alhoewel dit sy uitdagings gehad
het — ek het bv. geen balans
gehad nie en ek was slegs’n
week by die huis na die operasie
toe kom Covid-19.




In dié tyd was net die inplanting
gedoen en ek het nog nie die
apparaat/prosesseerder gehad
nie.

goed leer nie. Met baie geduld,
ook van my vrou, en genade van
Bo het dit egter al hoe beter
geraak. Eers na omtrent drie jaar
het ek begin voel ek kan nie
sonder dit nie. Ek kon toe begin
om verskillende persone se
stemme te identifiseer.

Eers na die vyf weke van harde
inperking a.g.v. Covid-19 kon die
prosesseerder aangeskakel word.
Uiteindelik kon ek weer klanke
hoor.

Die begin was maar moeilik. My
brein moes leer om die nuwe
seine te verwerk. Ek het twee
verskillende klanke gehoor, my
een oor wat nog werk en dan die
nuwe elektroniese robotklanke

Ek het selfs myself hoor praat.
Elke paar weke moes ek
teruggaan vir gehoortoetse en
verstellings aan die -
prosesseerder se programme. Die |
eerste jaar of so het ek gedink die
ding gaan nooit werk nie. Dit bly 'n
deurmekaarspul. EK het begin
dink my brein wil nie meer nuwe

Alhoewel my gehoor nooit weer
honderdpersent gaan wees nie
kan ek gelukkig baie dinge hoor.
Ek spandeer baie tyd in die natuur
en kan nou weer voéls hoor sing.
Al wat ek verloor het is my sin vir
rigting. My vrou moet maar altyd
vir my sé vanwaar die geluide
kom. Ek probeer nog steeds
besige plekke soos restaurante
en kuiers met groot groepe
mense vermy en ek hoor maar die
beste as ek direk vir die persoon
kyk met ek wie ek gesels.
Gelukkig met die nuwe tegnologie
kan die prosesseerder
agtergrondklank en geraas redelik
goed uitskakel.

Dit is 'n lang proses soos met
enige kunsledemaat. Ek behou
egter my geloof en hou aan
probeer leer om saam met dit te
leef. Aanhouer wen.

Nuwe intrekkers

Die volgende lidmate het die afgelope kwartaal by ons gemeente aangesluit en ons hoop dat

hulle vinnig sal inskakel en deelneem aan die aksies van die gmeente.

Kobus en Susan Coetzee.
Na 48 jaar verlaat ons
Bloemfontein en woon nou in
Sunriseview. Kobus was ver-
bonde aan Transnet en Susan
het by Kovies gewerk

Matt Ceronio het in Johannes-
burg groot geword. Hy het in
2017 gematrikuleer en by UP
begin, waar ek BEng Siviele
Ingenieurswese gaan studeer
en werk tans by ‘n ingnieurs
maatskappy



Werksoek-wenke: Kerk bied bemoedigende

sessie aan vir werksoekers

Doreen Bierman

In’n tyd waar baie mense worstel
om hul plek in die werksmark te
vind, het ons werksoekgroepie in
Rietvallei koppe bymekaargesit
om diegene wat sukkel te help.
Op Saterdagoggend, 12 April het
ons kerksaal lewendig geword
met hoop en verwagting toe ons'n
spesiale geleentheid aangebied
het vir persone wat op soek is na
werk.

Die oggend is op die regte noot
afgeskop met’n warm koppie
koffie en ’'n keuse van heerlike
koekies wat almal dadelik laat
welkom voel het. Dit was egter nie
net die lekkernye wat mense
bymekaargebring het nie, maar
ook die behoefte aan rigting,
inspirasie en praktiese raad.
Leyda het die geleentheid vir ons
geopen met gebed waarna ons
spreker weggespring het met haar
aanbieding.

Die hoogtepunt van die oggend
was die aanbieding deur die
dinamiese en inspirerende Mandy
Thackwray — 'n kenner op die
gebied van werksoek en
loopbaanontwikkeling. Mandy het
waardevolle wenke gedeel oor
hoe om 'n wen-CV op te stel wat

werklik uitstaan tussen die res. Sy
het beklemtoon hoe belangrik dit
is om jou sterkpunte en prestasies
duidelik en professioneel te
kommunikeer, en het praktiese
voorbeelde gegee oor
doeltreffende formatering en
inhoud.

Daarna het sy gesels oor die kuns
van die onderhoud —'n aspek wat
vir baie mense vreesaanjaend kan
wees. Met haar kenmerkende
warmte het Mandy verduidelik hoe
om selfvertroue uit te straal, hoe
om moeilike vrae met gemak te
hanteer, en waarom dit belangrik
is om jouself opreg en eerlik voor
te stel.

Sy het ook waardevolle riglyne
gegee oor waar om werk te begin
soek — van betroubare
werksoekwebwerwe tot
netwerkgeleenthede en die
gebruik van
sosialemediaplatforms soos
LinkedIn. Haar raad was prakties,
maklik om toe te pas, en veral
bemoedigend vir diegene wat dalk
al moedeloos begin voel het.

Tydens die breuk het almal lekker
gesels oor alles wat hulle tot

dusver ingeneem het terwyl hulle
gesmul het aan heerlike vetkoeke
— met 'n keuse van maalvleis en
kaas of die immergewilde
kombinasie van kaas en stroop.
Die atmosfeer was gevul met
warmte en hoop, met baie
waardevolle gesprekke wat
tussen die deelnemers ontstaan
het.

Die geleentheid was beslis n
reusesukses en ons glo dat elke
persoon wat dit bygewoon het,
met iets waardevols huis toe is —
of dit nou nuwe kennis,
selfvertroue of sommer net die
wete is dat hulle nie alleen is in
hul soektog na werk nie.

Met die hoop op ndg groter
belangstelling, sien ons uit daarna
om in die toekoms moontlik weer
s0’n sessie aan te bied sodat ons
nog meer mense kan toerus met
die nodige hulpmiddels om hul
drome te bereik.

Dankie aan almal wat bygedra het
om die dag spesiaal te maak. Mag
hierdie net die begin wees van
baie meer sulke bemoedigende
geleenthede in ons gemeente.

Gemeentelede betrokke by hierdie aksie:

. Leyda van Dyk,
. Renier du Preez

. Janie Venter

. Marilize Labuschagne

. Marius Venter

. Chris van der Walt

. Doreen Biermann




Ons lewe op Mauiritius

Michelle en Willem van Emmenis

Mauritius — ons is sekerlik van die
lidmate wat die verste van die
kerk af woon. In die vier jaar wat
ons al in Mauritius woon, twee
jaar in Cap Malheureux en die
laaste twee jaar in Trou aux Bich-
es (uitgespreek as Trou Beesh),
naby Grand Baie, weet ons een
ding vir seker: ons mis ons men-
se.

Desember 2022 het ons kinders vir
ons kom kuier in Cap Malheureux.

VInr Voor: Chandré, Willem, Michelle,
Jeanri Agter: Tian, Hernus

(Hernus en Jeanri het op hierdie dag
(26/12/22) verloof geraa

Ons grootste dankbaarheid is tee-
noor die elektroniese diensgroep
wat daarvoor verantwoordelik is
dat ons Sondae kan inskakel vir
erdedienste op televisie.

Ons mis die gemeenskap van
saam ‘n erediens bywoon die
meeste. Ons is gelukkig om ‘n
hele paar keer per jaar wel na
Suid-Afrika te reis en dan wel die
eredienste fisies by te woon.

In Mauritius is 48% van inwoners
praktiserende Hindoes, en die
32% Christene, bestaan uit 25%
Katolieke. 18% van die inwoners
is Moslem.

Mauritius is ‘n pragtige land en
ons kan steeds nie die kleur van
die water of die pragtige strande
gewoond raak nie. Ons het die
mooiste sonsondergange!

Met ons aankoms in Junie 2021
in Mauritius — tydens COVID —
moes ons 15 dae in kwarantyn

deurbring. Die toerisme op die
eiland het sedertdien weer
toegeneem en die dorpies is be-
sig en lewendig. Die mense hier
is baie vriendelik en dis die mees

Cap Malheureux met die
ikoniese Coin de Mire in die
agtergrond. Foto geneem uit
ons tuin

Sonsondergang van ons stoep
af in Trou aux Biches

opvallendste by motoriste. Almal
gee plek vir mekaar en wag
geduldig vir iemand om oor die
straat te stap of vir ‘n motor wat
dubbel-parkeer staan. Niemand
word kwaad nie — almal is rustig!
Die paaie is baie nou en die
honde en kinders en fietse en
ouer mense in en langs die pad
geniet voorrang. Padreéls word
gehoorsaam en polisiéring is baie
sigbaar.

Die kos op die eiland is natuurlik
baie duur, want alles word inge-
voer. 60% van alle produkte kom

van Suid-Afrika af, en as daar
probleme met die Suid-Afrikaanse
hawens is, dan weet ons dit
onmiddelik. Hier wag ons soms
letterlik vir die boot om te kom! So
het dit al gebeur dat daar nie
suurlemoene is nie, dan word dit
ten duurste ingevlieg!

Daar is geen veeboerdery op die
eiland nie. Dus is daar nie vars
melk of room nie. Kaas word
hoofsaaklik ingevoer vanaf Frank-
ryk en Nederland en is
bekostigbaar. (ons eet BAIE
kaas!) Vleis op die eiland is baie
duur — dit word meestal ingevoer
vanaf Suid-Afrika, Nieu Seeland
en Australié. Hier is werklik baie
Suid-Afrikaners op die eiland, en
ons land se mense braai en
ondersteun die Suid-Afrikaanse
slagters op die eiland. Ons men-
se sukkel maar om hulle
‘vleistande’ te trek.

Hier werk die posstelsel baie
effektief en geen pakkies of
briewe of dokumente raak verlore
nie. So ook word tuin-vullis een
keer per week weggeneem en
twee keer per week word die
asblikke leeggemaak.

Willem het ‘n werkspermit en
werk van die huis af, terwyl ek
myself uitleef as kunstenaar. Ek
het wonderlike talentvolle mense
hier leer ken. Ons het ook familie
op die eiland wat nie ver van ons
af woon nie, wat die aanpassing
baie makliker gemaak het. Hulle
woon in Pointe aux Cannoniers —
daar waar onse eie Anneline Kriel
woon...

Ons het kort nadat ons gearriveer
het, begin met ons opleiding vir
skuba-duik. Dit was en is steeds
verskriklik opwindend om twee
keer per week onder die water te



wees en die wéreld op ‘n ander baie streng waterbeperkings. Dis  Mauritius is ‘n veilige land met
manier te verken. Dis ons gunstel- ironies dat die jaarlikse siklone in mooi mense - dit was wel ‘n groot

ing tydverdryf. Ons duik tot op 40 Januarie/Februarie grootliks aanpassing wat taal betref (ons
meter en ons gunsteling is om verantwoordelik is vir die onmid-  kan nie Frans praat nie!) en ons
skeepswrakke te ondersoek. delike opvul van opgaarplekke. mis vir Woollies! Maar ons geniet
Die afgelope 4 maande het daar Vanjaar het die S|klgon .te ver die ervgrlng en V\./aar.deer_dlt om
verbybeweeg van die eiland af, naby die see en in die buitelug te

baie van die koraal gebleik en dit
bly kommerwekkend dat menslike
aktiwiteit en aardverwarming sy
tol eis.

om dit werklik genoeg te laat reén. leef.
In April was die damvlak en reser-
voirs slegs 52% vol teenoor
verlede jaar se 93%.

Au revoir — tot siens!

Tans is dit baie droog en het ons

Gemeente-aktiwiteite

Kerkraads-ete




Rietvalleiers KAN kosmaak

Vir die eerste keer het Rietvallei sy eieTopChef kompetisie gehou waaraan nege spanne
dee;geneem het. Na wat ek verneem het die wenners, die span van Frankryk wat bestaan het uit
Zelda van Blerk, Engelett Knuppel, Heidi Hoffman, Elmari Hamman, Edna Blignaut en Blikkies
Blignaut (aartappel skiller extra ordinaire} het die hele proses met militére deeglikheid beplan en
daar is selfs by meer as een geleentheid proeflopies gewees. Baie dankie aan almal wat
deelgeneem het en geluk aan die wenspan

